
        
            
                
            
        

    
	А. С. Пушкин

	 

	ОЛЕГ ЦЭЦНИЙ ДУУЛАЛ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв. 

	ЦАХИМ НОМЫН САН: www. e-nom. mn

	 


⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

ОЛЕГ ЦЭЦНИЙ ДУУЛАЛ 

	Орчуулсан Хатгин Ц. ДАМДИНСҮРЭН

	 

	Олег1 цэцэн ноёнтон

	Олон баатраа дагуулан 

	Тэнэг муусайн хозарын2 

	Тэрслэн дайрсны хариуд 

	Гал мэсийн аюулаар 

	Газар орны нь сүйтгэж 

	Өшөө хорслоо авахыг

	Өнөө завдан бэлтгэж 

	Хааны хотод хийсэн 

	Хатан хуягаа өмсөж

	Хүлэг морио унаад 

	Хөдөө тийшээ явав.

	Харгуй замын өмнөөс 

	Харанхуй шугуй модноос 

	Өндөр тэнгэрээс бусдад 

	Өвдөг нугалж үзээгүй 

	Хожмын юмыг зөгнөөд 

	Холын юмыг мэддэг

	Үргэлж мөргөлийг үйлдээд 

	Үзэл мэргийг эрхэлдэг 

	Мэргэн бөө гарч ирээд 

	Мэндийг асууж уулзсанд 

	Олег цэцэн ноёнтон 

	Очиж түүнтэй учрав. 

	“Богд тэнгэрт итгэлтэй 

	Бошигт мэргэн бөө тан

	Айсуй тавиланд автагдаж 

	Аргагүй болох заяатай минь

	Хөршийн дайсныг баярлуулж 

	Хөдөө булагдах цагийг минь 

	Хэлбэрэх айх юмгүйгээр 

	Хэлж аль шуудаар.

	Үнэн бүгдийг илэрхийлж 

	Үзэж хэлж өгөөд 

	Хайртай дуртай морийг 

	Харамж шанд нь аваарай”. 

	“Эзэд ноёдыг хүчтэй гэж 

	Эрхэм мэргэд айхгүй.

	Хаад ноёдыг юмтай гэж 

	Хайр шанг авахгүй. 

	Тэдний хэл нь цэцэн 

	Тэнгэрийн таалалд нийлнэ. 

	Хэлдэг үг нь үнэн 

	Хэний ч өмнө мятрахгүй. 

	Хожим болох явдлууд 

	Холын мананд бүрэлзэвч

	Магад болох заяаг чинь 

	Магнай дээр чинь харж байна.

	Хэлж байгаа үгийг минь 

	Хэрэглэж тогтоож аваарай.

	Баатар дайчин чамд 

	Баяр алдар их байна. 

	Дайснаа дарсан алдар чинь

	Даяар олонд дуурьсана.

	Хааны хотын хаалган дээр

	Халх бамбайгаа хадна3.

	Газар ус хоёулыг 

	Гар дороо эзэлнэ. 

	Зол заяа хоёрт чинь 

	Зовхисын дайсан атаархана. 

	Салхи шуурга үймж 

	Сандрах цаг боловч 

	Хөх далай долгилж 

	Хөмрөх мэтээр цалгилавч

	Хурдан сум жингэнэж 

	Хурц хутга хангинавч

	Алдарт баатар чиний 

	Амь насанд хоргүй.

	Ган хуягаа өмсөөд 

	Ганц ч шархыг олохгүй. 

	Дарагдашгүй чамайг бол 

	Далдын сахиус өршөөнө. 

	Хүлэг сайн морь чинь 

	Хүчир явдлаас айхгүй 

	Эзний санааг мэдэж 

	Эргэх жолоог дагаж 

	Харвах сумын өмнө ч

	Халшралгүй зогсох байна.

	Дайн тулааны газар ч

	Далдиралгүй давхих байна. 

	Халуун хүйтэнд ажиггүй 

	Хавтай сайн морь гэвч 

	Энэ мориноос болж 

	Эрхэм бие чинь сүйднэ”. 

	Идэт баатар Олег

	Инээх байдал гаргавч

	Нүүр царай нь барайн 

	Нүдний нь харц хувилан 

	Дух магнай нь үрчийж 

	Дуугүй болон санааширч 

	Ганзагаа шүүрэн бариад 

	Газарт шилжин буув. 

	Сайн морин ханиа 

	Салахын ёсоор үдэж 

	Хүлэг сайхан мориныхоо 

	Хүзүүг илж эрхлүүлэв. 

	“Хайрт нөхөр чамаасаа

	Хагацах цаг минь болжээ. 

	Үнэхээр итгэлт унаа минь 

	Үүрд мэнд яваарай.

	Тавтай сайхан жаргаарай. 

	Дахиж чамайг унахгүй 

	Алтан дөрөөн дээр чинь 

	Амьтны хөл гишгэхгүй.

	Насад амар яваарай. 

	Намайг битгий мартаарай. 

	Эрхэм залуу дүү нар 

	Энэ морийг аваач. 

	Зөөлөн хивсээр хучиж 

	Зүлэг газар бэлчээж 

	Хахир хүйтнээс нөмөрлөж 

	Халуун нарнаас сүүдэрлэж 

	Амттай үрээр тэжээж

	Ариун булгаас усалж

	Аятай сайхан хариулж 

	Асарч хайрлаж бай” гэж 

	Ван ноёны айлдахад

	Бараа болсон багачууд 

	Огцрох морийг зайлуулж 

	Орны морийг авчрав.

	Олег цэцэн өвгөрөөд 

	Олон баатраа цуглуулаад 

	Аяга хундага дуугаргаж 

	Амттай сайхан хуримлахад 

	Өндөр уулын оройд 

	Өглөө орсон цас мэт 

	Цал буурал толгой нь 

	Цайрч гялайж харагдана. 

	Хэзээ яаж байлдсан 

	Хэнтэй яаж тулсан 

	Өнгөрсөн явдлаа дурдаж 

	Өнийн юмыг ярьцгаана. 

	“Ачит нөхөр болсон 

	Агсам морь минь хаана вэ? 

	Хөөрүү хурц зан нь 

	Хөнгөн алиа явдал нь 

	Хуучин янзаар байна уу? 

	Хувилж ондоо болов уу” гэж

	Олег цэцэн асуухад 

	Олны дундаас хэлэх нь:

	“Эрт өнийн цагт 

	Эргэцэг довын хярд 

	Сэршгүй нойроор 

	Сэхэшгүй унтчихсан” гэв. 

	Манлай хүчит Олег

	Магнай үрчийж бодох нь: 

	“Мэргэлэх гэдэг юу вэ? 

	Мэхт хоосон үг үү?

	Зайран бөө гэдэг 

	Зальхай худалч өвгөн

	Дэмий үгийг чалчаад 

	Дэндүү намайг хуурчээ.

	Уул морио хэвээр 

	Унасан болоосой” гээд 

	Хайрт морины ясыг 

	Харж үзэхийг хүсэв. 

	Олег цэцний мордож 

	Ордноос гаран явахад

	Игорь4 ноён түрүүлэн 

	Итгэлт зочид дагалдав.

	Днепр5 мөрний эрэгт

	Дэнж довын хярд 

	Сайн язгуурт морины 

	Сайхан яс нь хэвтээд 

	Хумхын тоосонд булагдаж 

	Хурын усанд угаагдаж 

	Сахлаг өвсөнд хучигдаж 

	Салхи жаварт үлээгдэнэ. 

	Олег цэцэн ван 

	Очиж мориноос буугаад 

	Томоотой янзаар алхалж 

	Толгойн ясыг гишгэв. 

	“Хөөрхий болсон нөхөр минь 

	Хөдөө ганцаар хэвтэхэд 

	Өвгөн болсон эзэн чинь

	Өнөө болтол мэнд шүү.

	Хүүрийг тайх хурим минь6 

	Хүрээд ирэхийн цагт 

	Хангинах мэсийн аюулд

	Халуун цус чинь урсахгүй. 

	Мөхөх үхэхийн аюул 

	Мөнөө тулгарч ирэв. 

	Энэ яснаас болж

	Энд үхэх нь” гэтэл 

	Үхсэн морины толгойноос 

	Үхээрийн могой гарч 

	Муухай дуугаар исгэрч

	Мурилзан гулгаж ирээд 

	Баатар ноёны хөлийг

	Бараан дээс шиг орооход 

	Ван авгай хорлогдож 

	Бархиран гэнэт унав. 

	Олег цэцэн нөгчиж 

	Онц гашуудал болоход 

	Игорь Олега7 хоёул 

	Итгэлт баатар бүгдээр 

	Днепр мөрний эрэгт

	Дэнжийн хярд суугаад 

	Хуримын архийг хөөсрүүлж 

	Хул аягыг тойруулж 

	Хэзээ яаж байлдсан 

	Хэнтэй яаж тулсан 

	Өнгөрсөн явдлаа дурдаж 

	Өнийн юмыг ярьцгаана. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно. 

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана. 

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв. 

	 

	Интерпресс хэвлэлийн газрын ерөнхий редактор Жалайр М. Баттөгс

	
Заметки

		[←1]
	 Олег гэж есдүгээр зууны үед байсан Оросын нэг ван




	[←2]
	 Хозар — нэг аймаг улсын нэр. Энэ аймаг эрт цагт Оростой зэргэлдээ сууж, дайн байлдаан хийж явсан гэнэ. Хозаар гэж унш




	[←3]
	 Хуучин цагт аль нэг этгээд, нөгөө этгээдийг байлдан дийлж хотыг эзэлж авбал бамбайгаа тэр хотын хаалган дээр дурсгал болгон хадах заншил байсан гэнэ. Оросын оны тэмдэглэл бичигт Олег ноён одоогийн Константинополь хотыг байлдан эзэлж аваад бамбайгаа хаалган дээр нь хадсан гэж бичсэн зүйл бий




	[←4]
	 Игорь гэж унш. Игор гэж Олегийн төрлийн хүн. Олегийн дараа ван болов




	[←5]
	 Днепр — Орос орны нэг их мөрний нэр. Хар далайд цутгаж орно




	[←6]
	 Эрт цагт Славян ба бус ч олон үндэстэн, морь, хонь зэргийг малыг алж үхэгсдийн хүүрийг тахидаг байсан ба заримдаа боол буюу эхнэрийг ч алж хүүрийг тахидаг удаа байсан




	[←7]
	 Ольгаа гэж унш. Энэ бол Игорийн эхнэр нь

